
Azərbaycanla Kanada arasında  
parlamentlərarası əlaqələr müzakirə olunub

Mayın 25-də Milli Məclisin Sədri Sahibə Qafarova 
ölkəmizdə səfərdə olan Kanada Parlamenti İcmalar Palatasının 
Azərbaycanla dostluq qrupunun rəhbəri Filip Lourensin 
başçılıq etdiyi nümayəndə heyəti ilə görüşüb.

Parlamentin Mətbuat və ictimaiyyətlə 
əlaqələr şöbəsindən AZƏRTAC-a 
bildiriblər ki,  qonaqları Milli Məclisdə 
salamlamaqdan məmnunluğunu 
bildirən Sahibə  Qafarova Kanada 
parlamentində Azərbaycanla dost-
luq qrupunun fəaliyyətini müsbət 
qiymətləndirib, eyni zamanda, dostluq 
qrupunun Kanadadakı Azərbaycan 
diasporu ilə əməkdaşlığını təqdirəlayiq 
hesab etdiyini deyib. Diqqətə çatdı-
rıb ki, bu səfər Kanada-Azərbaycan 

parlamentlərarası münasibətlərini 
inkişaf etdirmək istiqamətində səylərin 
bariz nümunəsidir. Milli Məclisin Sədri 
parlamentlərarası dostluq qruplarının 
mühüm rolundan danışaraq qeyd edib 
ki, parlamentlərarası münasibətlər 
ölkələrimiz arasında ikitərəfli və 
çoxtərəfli münasibətlərin ən mühüm 
tərkib hissələrindən biridir.

Milli Məclisin Sədri bir neçə aydan 
sonra iki ölkə arasında diplomatik 
münasibətlərin yaradılmasının 30 

 illiyinin qeyd olunacağını bildirərək, 
ölkələr arasında müxtəlif sahələrdə 
ikitərəfli münasibətlərin daha da 
gücləndirilməsi üçün geniş potensialın 
olduğunu vurğulayıb.

Sahibə Qafarova qonaqlara 
Azərbaycanın 44 günlük Vətən 
müharibəsində öz ərazilərini 
Ermənistanın işğalından azad etməsi 
barədə də məlumat verib. Milli 
Məclisin Sədri 30 illik işğal dövründə 
Ermənistanın törətdiyi dağıntılar haq-
qında danışıb və qonaqların Ağda-
ma səfər zamanı bunun canlı şahidi 
olduqlarını qeyd edib. Diqqətə çatdırıb 
ki, artıq münaqişə tarixə qovuşub, biz 
sülh və sabitlik haqqında danışmaq 
istəyirik. 

Parlamentin Sədri Avropa  İttifaqı 
Şurasının Prezidenti Şarl Mişelin 
təşəbbüsü ilə Azərbaycan  Prezidenti 
İlham Əliyev ilə Ermənistanın baş 
naziri Nikol Paşinyan arasında keçirilən 
görüşlər haqqında məlumat verərək, 
tezliklə iki ölkə arasında danışıqların 
sülh müqaviləsinin imzalanması ilə 
nəticələnəcəyinə inamını ifadə edib. 

Sahibə Qafarova qeyd edib ki, 
işğaldan azad olunmuş ərazilərimizdə 
ən böyük problem onların Ermənistan 
tərəfindən minalanmasıdır. 2020-ci il 
noyabrın 10-dan bəri 210-dan çox mülki 
şəxs və hərbçimiz mina partlayışları 
nəticəsində həlak olub və ya yaralanıb. 
Azərbaycan dünyanın ən çox mina-
lanmış ölkələrindən olsa da, onların 
təmizlənməsi üçün ən az beynəlxalq 
dəstək alan ölkələrdəndir.

Qonaqpərvərliyə görə 
minnətdarlığını ifadə edən  Kanada 
Parlamenti İcmalar Palatasının 
Azərbaycanla dostluq qrupunun 
rəhbəri Filip Lourens münasibətlərin 
müxtəlif istiqamətlərdə  inkişafı 
perspektivlərindən danışıb. O, 
parlamentlərarası əlaqələrin daha da 
inkişafının hər iki tərəf üçün faydalı 
olacağına əminliyini bildirib, ölkəmizə 
səfəri çərçivəsində keçirdiyi görüşlərin 
əhəmiyyətini qeyd edib. Qonaq Ağdama 
səfərləri çərçivəsində ərazilərin mina-
lardan təmizlənməsi prosesi ilə yaxın-
dan tanış olduqlarını diqqətə çatdırıb. 
O, tezliklə Ermənistanla Azərbaycan 
arasında sülh müqaviləsinin imzalana-
cağına  və regionda davamlı sülh və 
sabitliyin bərqərar olacağına inandığını 
söyləyib.

Söhbətdə qarşılıqlı maraq doğuran 
digər məsələlər də müzakirə olunub. 

Görüşdə Azərbaycan-Kanada 
parlamentlərarası əlaqələr üzrə işçi 
qrupunun rəhbəri Tural Gəncəliyev və 
digər rəsmi şəxslər iştirak ediblər.

TÜRKPA-ya üzv dövlətlərdə İnsan hüquqlarının qorunması” 
mövzusunda konfransın iştirakçıları ilə görüş

Milli Məclisin Sədri Sahibə Qafarova mayın  25-də  
 “TÜRKPA-ya üzv dövlətlərdə İnsan hüquqlarının qorunması” 
mövzusunda konfransın iştirakçıları ilə görüşüb. 

Parlamentin Mətbuat və 
ictimaiyyətlə əlaqələr şöbəsindən 
AZƏRTAC-a bildiriblər ki, Sahibə 
Qafarova qonaqları salamlayaraq, Milli 
Məclisdə təşkil edilmiş tədbirdə faydalı 
müzakirələr aparılacağına, tədbirin 
uğurla başa çatacağına ümidvar oldu-
ğunu bildirib. Diqqətə çatdırılıb ki, Milli 
Məclislə TÜRKPA arasında parlament 
diplomatiyası və model qanunların 
hazırlanması sahələrində faydalı 
əməkdaşlıq mövcuddur. Bugünkü 
konfrans Azərbaycanda İnsan Hüquq-
ları üzrə Müvəkkil təsisatının (Om-
budsmanın) yaradılmasının 20 illiyinə 
həsr olunub. Bu yaxınlarda Türkiyənin 
Bursa şəhərində Türk Dövlətlərinin 
Ombudsmanlar və Milli İnsan Hüquqları 
İnstitutları Assosiasiyasının yaradılması 
barədə Anlaşma Memorandumu imza-
landıqdan sonra ombudsmanlar Bakıda  
yenidən bir araya gəliblər. Parlamentin 
spikeri bildirib ki, Türk dövlətlərinin qu-
rumları arasında əməkdaşlığın həyata 
keçirilməsi dövlətlərarası münasibətlərə 
də öz töhfəsini verir. 

Sahibə Qafarova Milli Məclisin 
İnsan hüquqları komitəsi ilə birgə 

keçirilən bu tədbirinin əhəmiyyətindən 
danışaraq qeyd edib ki, Türk dünyası 
ombudsmanlarının Bakıdakı toplantısı 
özlüyündə dünyaya verilən bir mesajdır. 
Bu, Türk dövlətlərinin İnsan hüquqları-
nın və azadlıqlarının qorunması işinə 
verdiyi böyük önəmin təzahürüdür.   

Milli Məclisin Sədri konfrans işti-
rakçılarının Azərbaycanın mədəniyyət 
paytaxtı Şuşaya səfəri barədə 
daşırarkən deyib ki, qonaqlar işğal 
olunmuş ərazilərdə olarkən, Ermənistan 
tərəfindən yaşayış məntəqələrinin, 
tarixi və mədəniyyət abidələrinin məhv 
edildiyinin şahidi olub. İşğalın davam 
etdiyi 30 il müddətində bu ərazilərdə 
hər şey dağıdılıb, dini, mədəni, tarixi 
abidələr vandalizmə məruz qalıb. İndi 
Azərbaycan hökuməti tərəfindən bu 
ərazilərdə genişmiqyaslı infrastruktur və 
quruculuq işləri həyata keçirilir. Məqsəd 
məcburi köçkünlərin öz doğma yurdla-
rına qayıtması, onların pozulmuş konsti-
tusion hüquqlarının bərpa edilməsidir.

Bildirilib ki, 44 günlük Vətən 
müharibəsi zamanı cəbhə xəttindən 
uzaqda yerləşən şəhər və rayonla-
rımız, mülki infrastruktur obyektləri 

də atəşə məruz qalıb. Yaşayış və 
qeyri-yaşayış sahələrinə ciddi ziyan 
dəyib, mülki əhali bu hərbi təcavüzdən 
əziyyət çəkib. Birinci və İkinci Qarabağ 
müharibələri dövründə Ermənistanın 
törətdiyi cinayətlər Azərbaycanın 
müvafiq qurumları tərəfindən 
rəsmiləşdirilib, müvafiq hesabat 
və bəyanatlar qəbul olunub. Türk 
Dövlətlərinin Ombudsmanlar və Milli 
İnsan Hüquqları İnstitutları Assosiasi-
yası çərçivəsində işğaldan azad edil-
miş ərazilərə faktaraşdırıcı missiyanın 
təşkil edilməsi Ermənistanın törətdiyi 
insan hüquq pozuntularına obyektiv 
qiymət verilməsinə töhfə verər. 

Parlamentin Sədri belə bir inam 
ifadə edib ki, Bakıda keçirilən konfrans 
çərçivəsində Türk Dövlətləri Ombuds-
manları tərəfindən aparılacaq fikir 
mübadiləsi, veriləcək təkliflər Türk dün-
yasında İnsan hüquqlarının müdafiəsi 
işində faydalı olacaq.

Tədbirdə çıxış edən Azərbaycan 
Respublikasının İnsan Hüquqları 
üzrə Müvəkkili (Ombudsman) Səbinə 
Əliyeva konfransın Milli Məclisdə 
keçirilməsinə yaratdığı şəraitə görə 
Milli Məclisin Sədri Sahibə Qafarovaya 
minnətdarlığını bildirib. Qeyd edilib 
ki, konfransın keçirilməsində məqsəd 
TÜRKPA-ya üzv dövlətlərdə insan 
hüquqlarının qorunması sahəsində 

əməkdaşlıq, təcrübə və informasiya 
mübadiləsi aparmaqdır.

Bildirilib ki, tədbir çərçivəsində konf-
rans iştirakçılarının Şuşa şəhərində ol-
ması, işğaldan azad olunmuş ərazilərə 
baş çəkmələri onlarda güclü təəssürat 
oyadıb. Bu ərazilərdə ermənilərin 
törətdikləri dağıntılar və vandalizm 
hərəkətləri barədə müvafiq hesabat-
lar hazırlanaraq, nüfuzlu beynəlxalq 
qurumlara  təqdim olunub və gələcəkdə 
də bu fəaliyyəti davam etdirilməsi 
nəzərdə tutulub. 

Sonra tədbirdə iştirak edən 
TÜRKPA-ya üzv dövlətlərinin millət 
vəkilləri, ombudsmanları ölkəmizə 
səfərləri və keçirilən tədbirlər barədə 
fikirlərini bölüşüblər.

Görüşdə Türkiyə Respublikasının 
Baş ombudsmanı Şərəf Malkoç, Qaza-
xıstan Respublikasının ombudsmanı 
Elvira Azimova, Qırğız Respublikası-
nın ombudsmanı Atır Abdrahmatova, 
Türkiyə İnsan Hüquqları Bərabərlik 
Qurumunun sədri Muharrem Kılıç, 
Özbəkistan Respublikasının ombuds-
manı Feruza Eşmatova,  TÜRKPA-nın 
Baş katibi Mehmet Süreyya  Er, 
Türkiyə, Qazaxıstan, Qırğız respublika-
larının deputatları, Milli Məclis Apara-
tının rəhbəri Fərid Hacıyev və digər 
rəsmi şəxslər iştirak ediblər.

Daxili işlər naziri növbəti  
vətəndaş qəbulu keçirib

Azərbaycan Respublikasının Prezidenti İlham Əliyevin tapşırığına əsasən, 
mərkəzi icra hakimiyyəti orqanları rəhbərlərinin respublikanın bölgələrində 
vətəndaşların qəbulu cədvəlinə uyğun olaraq, daxili işlər naziri general-
polkovnik Vilayət Eyvazov mayın  24-25-də Quba Rayon Polis Şöbəsində 
növbəti qəbul keçirib.

Daxili İşlər Nazirliyinin mətbuat 
xidmətindən AZƏRTAC-a bildirilib ki, daxili 
işlər naziri əvvəlcə Quba şəhərindəki ümum-
milli lider Heydər Əliyevin abidəsini ziyarət 
edərək əziz xatirəsini böyük hörmət və ehti-
ramla yad edib, önünə gül dəstəsi qoyub.

Sonra rayon polis şöbəsinin inzibati bina-
sında Quba, Qusar, Şabran, Siyəzən, Xızı, 
Xaçmaz rayonlarından gələn 72 vətəndaşı 
qəbul edən nazir onların müraciətlərini 
dinləyib, problemlərinin həlli üçün nazirliyin 
aidiyyəti baş idarə və idarə rəislərinə tapşırıq-
lar verib. 

Müraciətlərin əksəriyyəti yerində həllini 
tapıb.

Qəbula gələn vətəndaşlar  onlara 
göstərilən diqqət və qayğıya, dövlət 
qurum larının rəhbərləri tərəfindən ərizə 
və müraciətlərinə operativ yanaşılmasına 

görə Azərbaycan Prezidentinə minnətdarlıq 
ediblər. Daha sonra general-polkovnik 
V.Eyvazov şimal bölgəsi üzrə polis orqan-
larında sıravi və kiçik rəis heyətinə xidmətə 
qəbulla bağlı sıra baxışı keçirib.    

Sıra baxışında ətraf rayonlarda yaşayan, 
polis orqanlarında xidmət etmək arzusunda 
olan gənclər iştirak ediblər. Xidmətə qəbulun 
şərtlərinə uyğun gələn 101 nəfər seçim turu-
nun növbəti mərhələsinə buraxılıb ki, onlar-
dan da 37-si Vətən müharibəsi iştirakçısı, 7-si 
isə şəhid ailələrinin üzvləri olublar.

Sonda daxili işlər naziri, general-pol-
kovnik V.Eyvazov qeyd olunan rayonların 
polis rəislərinə ictimai asayişin qorunmasın-
da, cinayətkarlığa qarşı mübarizədə daha 
səmərəli tədbirlərin tətbiqi, vətəndaşların 
müraciətlərinə operativ və obyektiv baxılma-
sına dair tapşırıqlarını verib.

Müdafiə naziri “Baykar” şirkətinin texniki 
direktoru Selçuk Bayraktarla görüşüb

Mayın 25-də müdafiə naziri general-
polkovnik Zakir Həsənov ölkəmizdə səfərdə olan 
Türkiyənin “Baykar” şirkətinin texniki direktoru 
Selçuk Bayraktarla görüşüb.

Müdafiə Nazirliyinin 
mətbuat xidmətindən verilən 
məlumata görə, qonağı 
salamladıqdan sonra müdafiə 
naziri iki ölkə arasında hərbi 
əməkdaşlığın dostluq və 
qardaşlıq münasibətləri 
üzərində qurulduğunu, bu 
əlaqələrin inkişaf etdiyini 

və möhkəmləndiyini bil-
dirib. Ölkə rəhbərlərinin 
dostluq münasibətlərinin 
dövlətlərimiz arasında 
əlaqələrin inkişafında mühüm 
rol oynadığını xüsusi vur-
ğulayan general-polkovnik 
Z.Həsənov belə görüşlərin 
qarşılıqlı əməkdaşlığımızın 

genişləndirilməsi baxımından 
vacibliyini qeyd edib.

Görüşdə bu il “Texno-
fest Azərbaycan” festivalı-
nın Bakıda keçirilməsinin 
əhəmiyyəti xüsusi vurğulanıb.

Azərbaycan ilə Türkiyə 
arasında hərbi-texniki 
əməkdaşlığın cari vəziyyəti 
və inkişaf perspektivləri 
barədə ətraflı fikir mübadiləsi 
aparılıb.

“Xalq qəzeti”

“Albayrak Media Group”un rəhbərliyi 
Medianın İnkişafı Agentliyində olub 

Mayın 25-də Medianın İnkişafı Agentliyində “Albayrak Media Group”un 
rəhbəri Ömər Karaca və təmsilçisi Samir Babaoğlu ilə görüş keçirilib.

Medianın İnkişafı Agentliyindən AZƏRTAC-a 
bildiriblər ki, görüş zamanı MEDİA-nın İc-
raçı direktoru Əhməd İsmayılov  qonaqları 
Azərbaycanda bir müddət əvvəl qəbul edil-
miş  “Media haqqında” Qanun, bu  Qanunun 
üstünlükləri, eləcə də ölkədə media  reyestrinin 
yaradılması barədə məlumat landırıb. Əhməd 
İsmayılov nümayəndə heyətinə bu reyestrin 
fəaliyyətə başlamasından sonra Azərbaycan 
media nümayəndələrinin yararlana biləcəyi 
imtiyazlar barədə ətraflı məlumat verib. O əlavə 
edib ki, “Media haqqında”  Qanuna əsasən, 
onlayn mediada işləyən jurnalistlər də rəsmi 
status alıblar.

İcraçı direktor, həmçinin türkiyəli 
həmkarlarını Azərbaycanda media sahəsinin 
inkişafı üçün atılan addımlar, çap  mediası və 
xəbər saytlarına dəstək proqramları, eləcə də 
digər təşəbbüslər barədə məlumatlandırıb.

“Albayrak Media Group”unun rəhbəri Ömər 
Karaca iki ölkə mediası arasında münasibətlərin 
inkişafına verdiyi töhfəyə görə Azərbaycan 
tərəfinə təşəkkürünü bildirib.

Ömər Karaca, həmçinin qeyd edib ki, iki 
qardaş, dost ölkənin media qurumları arasında 
aparılan informasiya mübadiləsi hər iki tərəfin 
xeyrinə olacaq. 

ABŞ-ın iki şəhərində  
28 may tarixi “Azərbaycanın 
Müstəqillik Günü” elan edilib

ABŞ-ın Şimali Karolina ştatının 
Keri və Şarlotta şəhərlərində 28 may 
tarixi “Azərbaycanın Müstəqillik 
Günü” elan edilib.

Diasporla İş üzrə Dövlət Komitəsindən 
AZƏRTAC-a bildirilib ki, Keri şəhərinin meri 
Harold Vaynbrext və Şarlotta şəhərinin meri 
Aleksandr Layles bununla bağlı bəyannamə 
imzalayıblar.

Bəyannamədə bildirilib ki, Azərbaycan əsilli 
amerikalılar 1918-ci il mayın 28-də yaradılan 
Azərbaycan Xalq Cümhuriyyətinin növbəti ildö-
nümünü qeyd edirlər. Sənədlərdə Azərbaycanla 
mədəni, iqtisadi, elm və təhsil sahələrində 
əlaqələrin qurulmasında, eləcə də Keri və 
Şarlotta şəhərlərindəki mədəniyyətlərarası 
anlaşmaya töhfə verən Azərbaycan icmasının 
fəaliyyəti yüksək qiymətləndirilib.

Merlər yerli ictimaiyyəti bu bayrama qoşul-
mağa və Azərbaycan icmasının sevincinə şərik 
olmağa çağırıblar.

Qeyd edək ki, bəyannamə Şimali Karoli-
nada fəaliyyət göstərən Azərbaycan Dostluq 
Cəmiyyətinin rəhbəri Adika İqbalın təşəbbüsü ilə 
qəbul edilib.

